
Монгол Улсын Их Хурлын 2022 оны хаврын ээлжит чуулганы 
Хянан шалгах түр хороо /Монгол Улсын Хөгжлийн банкнаас санхүүжүүлсэн төсөл, хөтөлбөрийн хэрэгжилт, үр дүн, зээл олголт, эргэн төлөлтийн явцын талаар хянан шалгах үүрэг бүхий/-ны 04 дүгээр сарын 20-ны өдөр 
/Лхагва гараг/-ийн хуралдааны товч тэмдэглэл
 
Улсын Их Хурлын гишүүн Б.Бат-Эрдэнэ ирц, хэлэлцэх асуудлын дарааллыг танилцуулж, хуралдааныг даргалав.
 
Хуралдаанд ирвэл зохих 11 гишүүнээс 7 гишүүн хүрэлцэн ирж, 63.6 хувийн ирцтэйгээр хуралдаан 09 цаг 23 минутад Төрийн ордны “Жанжин Д.Сүхбаатар” танхимд эхлэв. 
 

Томилолттой: Ж.Батсуурь;

Эмнэлгийн чөлөөтэй: Д.Батлут, Ж.Бат-Эрдэнэ.
 

Нэг.Түр хорооны тогтоолын төсөл /Түр хорооны даргыг сонгох тухай/ 
 

Хэлэлцэж буй асуудалтай холбогдуулан Монгол Улсын Их сургуулийн Хууль зүйн сургуулийн багш, доктор О.Мөнхсайхан оролцов.


Хуралдаанд Улсын Их Хурлын Тамгын газрын Тэргүүн дэд дарга Э.Түвшинжаргал, Хууль, эрх зүйн газрын дарга Г.Агар-Эрдэнэ, мөн газрын Эрх зүйн дүн шинжилгээний хэлтсийн ахлах зөвлөх Г.Золжаргал, Байнгын хорооны асуудал хариуцсан хэлтсийн Ёс зүй, сахилга хариуцлагын байнгын хороо хариуцсан ахлах зөвлөх Х.Энэбиш, Үйлдвэржилтийн бодлогын байнгын хороо хариуцсан ахлах зөвлөх Б.Гандулам, Хяналт шалгалт, үнэлгээний газрын Хяналт шалгалтын хэлтсийн референт Ц.Рэнцэнтогтох, Төсвийн хяналт, шинжилгээний хэлтсийн референт Ч.Сарантуяа нар байлцав.
 
Улсын Их Хурлын гишүүн Ц.Мөнхцэцэг Улсын Их Хурлын гишүүн Ж.Сүхбаатарын, Улсын Их Хурлын гишүүн Т.Доржханд Улсын Их Хурлын гишүүн Б.Энхбаярын, Улсын Их Хурлын гишүүн Н.Ганибал Улсын Их Хурлын гиүүн Т.Доржхандын, Улсын Их Хурлын гишүүн Б.Энхбаяр Улсын Их Хурлын гишүүн Ж.Сүхбаатарын нэрийг тус тус дэвшүүлж, Улсын Их Хурлын гишүүн Б.Энхбаяр нэрээ татаж байгаагаа мэдэгдэв. 
 
Монгол Улсын Их Хурлын хяналт шалгалтын тухай хуулийн 34 дүгээр зүйлийн 34.5-д “Түр хорооны даргыг түр хорооны хуралдаанд оролцсон гишүүдийн олонхын саналаар сонгоно.” гэж заасны дагуу Түр хорооны даргад нэр дэвшигч тус бүрээр санал хураалт явуулав. 
 
Б.Бат-Эрдэнэ: Түр хорооны даргад нэр дэвшигч, Улсын Их Хурлын гишүүн Жамъянхорлоогийн Сүхбаатарыг дэмжье гэсэн санал хураалт явуулъя. 
 
Зөвшөөрсөн: 

6
Татгалзсан:

2
Бүгд:


8
75.0 хувийн саналаар дэмжигдлээ.
 
Б.Бат-Эрдэнэ: Түр хорооны даргад нэр дэвшигч, Улсын Их Хурлын гишүүн Тогмидын Доржхандыг дэмжье гэсэн санал хураалт явуулъя.
 
Зөвшөөрсөн: 

2
Татгалзсан:

6
Бүгд:


8
25.0 хувийн саналаар дэмжигдсэнгүй.
 
Улсын Их Хурлын гишүүн Б.Бат-Эрдэнэ “Түр хорооны даргыг сонгох тухай” тогтоолын төслийг танилцуулав. 
 
Тогтоолын төсөлтэй холбогдуулан Улсын Их Хурлын гишүүн Т.Доржханд үг хэлэв. 
 
Б.Бат-Эрдэнэ: “Түр хорооны даргыг сонгох тухай” тогтоолын төслийг батлах санал хураалт явуулъя. 
 
Зөвшөөрсөн: 
  
8
Татгалзсан: 

0
Бүгд: 


8
100 хувийн саналаар тогтоол батлагдлаа.
 
Уг асуудлыг 10 цаг 05 минутад хэлэлцэж дуусав.
 
Түр хорооны хуралдаанаар 1 асуудал хэлэлцэв.
 
Хуралдаан 46 минут үргэлжилж, 11 гишүүнээс 8 гишүүн хүрэлцэн ирж, 72.7 хувийн ирцтэйгээр 10 цаг 09 минутад өндөрлөв.
 

Тэмдэглэлтэй танилцсан:
ХЯНАН ШАЛГАХ ТҮР ХОРООНЫ
ДАРГА                                                



Ж.СҮХБААТАР

 

Тэмдэглэл хөтөлсөн:

ХУРАЛДААНЫ ТЭМДЭГЛЭЛ
ХӨТЛӨХ АЛБАНЫ 
ШИНЖЭЭЧ


                  


Ц.АЛТАН-ОД
 
МОНГОЛ УЛСЫН ИХ ХУРЛЫН
2022 ОНЫ ХАВРЫН ЭЭЛЖИТ ЧУУЛГАНЫ
 ХЯНАН ШАЛГАХ ТҮР ХОРОО /МОНГОЛ УЛСЫН 
ХӨГЖЛИЙН БАНКНААС САНХҮҮЖҮҮЛСЭН ТӨСӨЛ, ХӨТӨЛБӨРИЙН ХЭРЭГЖИЛТ, ҮР ДҮН, ЗЭЭЛ ОЛГОЛТ, ЭРГЭН ТӨЛӨЛТИЙН ЯВЦЫН ТАЛААР ХЯНАН ШАЛГАХ ҮҮРЭГ БҮХИЙ/-НЫ 04 ДҮГЭЭР САРЫН 20-НЫ ӨДӨР /ЛХАГВА ГАРАГ/-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 
Эрхэм гишүүдийн энэ өдрийн амгаланг айлтгая. Монгол Улсын Их Хурлын 2022 оны 04 дүгээр сарын 15-ны өдрийн 14 дүгээр тогтоолоор байгуулагдсан Монгол Улсын Хөгжлийн банкнаас санхүүжүүлсэн төсөл, хөтөлбөрийн хэрэгжилт, үр дүн, зээл олголт, эргэн төлөлтийн явцын талаар хянан шалгах үүрэг бүхий түр хорооны гишүүдийн ирц бүрдсэн тул Түр хорооны 2022 оны 04 дүгээр сарын 20-ны өдрийн хуралдаан нээснийг мэдэгдье. 
 
Өнөөдрийн хуралдаанд хүрэлцэн ирсэн гишүүдийг танилцуулъя. Д.Батлут 20 дугаар тойрог өвчтэй байна. Э.Батшугар 28 дугаар тойрог ирсэн. Б.Бат-Эрдэнэ 18 дугаар тойрог ирсэн. Ж.Бат-Эрдэнэ 4 дүгээр тойрог өвчтэй байна. Л.Мөнхбаатар хараахан хүрэлцэн ирээгүй байна. Ц.Мөнхцэцэг 24 дүгээр тойрог ирсэн. Ж.Сүхбаатар 25 дугаар тойрог ирсэн. Б.Энхбаяр 22 дугаар тойрог ирсэн. Ж.Батсуурь 12 дугаар тойрог томилолттой. Н.Ганибал 12 дугаар тойрог ирсэн. Т.Доржханд 29 дүгээр тойрог ирсэн. 
 
Хянан шалгах түр хорооны гишүүдийн олонх хүрэлцэн ирсэн тул хуралдааныг эхлүүлнэ. Ирцийг танилцуулж дууслаа. 
 
Өнөөдрийн хуралдаанаар хэлэлцэх асуудлыг танилцуулъя.
 
Нэг асуудлаа хэлэлцэнэ. Монгол Улсын хөгжлийн банкнаас санхүүжүүлсэн төсөл, хөтөлбөрийн хэрэгжилт, үр дүн, зээл олголт, эргэн төлөлтийн явцын талаар Хянан шалгах үүрэг бүхий түр хорооны даргыг сонгоно. 
 
Хэлэлцэх асуудлын талаар өөр саналтай гишүүн байна уу? Алга байна. 
 
Хэлэлцэх асуудалдаа оръё. Монгол Улсын Их Хурлын Хяналт шалгалтын тухай хуулийн 34 дүгээр зүйлийн 34.5-д Түр хорооны даргыг Түр хорооны хуралдаанд оролцсон гишүүдийн олонхын саналаар сонгоно гэж заасан байна. 
 
Ингээд Түр хорооны даргад нэр дэвшүүлэх саналтай гишүүд байвал нэрсээ өгнө үү. Нэрээ өгчих. Тийм. Ц.Мөнхцэцэг, Т.Доржханд, Н.Ганибал гишүүдээр тасаллаа. 
 
Ц.Мөнхцэцэг гишүүний микрофоныг өгье. 
 
Ц.Мөнхцэцэг: Тэгэхээр Хөгжлийн банкны асуудлаар Монгол Улсын парламентын түүхэнд анх удаа Хянан шалгах түр хороо байгуулах санаачилгыг Улсын Их Хурлын нэр бүхий 20 гишүүн бид санаачилсан. 
 
Тэгээд энэ дагуу Улсын Их Хурлын даргын захирамжаар Хөгжлийн банкны үйл ажиллагаанд хяналт тавих Хяналт шалгах түр хороо байгуулагдах гэж байна. 
 
Тэгэхээр аливаа улсын парламентын гол үйл ажиллагааны нэг бол хяналт тавих ёстой. Засгийн газар болон Улсын Их Хурлын холбогдох байгууллагуудын үйл ажиллагаа, тэр дотор хууль зөрчсөн шинжтэй, тодорхой үйл ажиллагаа, ард түмний эрх ашгийг зөрчилдүүлсэн хэргүүдэд, Улсын Их Хурал болоод парламент бол хяналт тавьж байх ёстой. 
 
Тэгэхээр энэ 2022 оны Монгол Улсын түүхэн дэх хамгийн том дуулиан дэгдээсэн, хамгийн олон үнэ бүхий хохирол учруулсан, нийтийн эрх ашиг зөрчсөн энэ ноцтой асуудал болох Хөгжлийн банкны асуудлаар бид энэ Хянан шалгах түр хороо маань онцгой эрхтэй ажиллана. 
 
Бид гэрчийг дуудах, нотлох баримт гаргуулах, хянан шалгах, томилох зэрэг асуудлаар бид энэ Хөгжлийн банкны луйвар, улс орны эрх ашгийг хөсөрдүүлсэн энэ асуудал дээр бид эрүүгийн хувьд дүгнэлт гаргах шинжтэй хяналт шалгалтыг хэрэгжүүлэх ёстой. 
 
Тийм учраас энэ ажилд хууль, эрх зүйн хувьд өндөр мэргэжилтэй, энэ чиглэлээр бас ажиллаж байсан, мөн Засгийн газрын Хэрэг эрхлэх газрын дарга байсан, Улсын Их Хурлын хяналт шалгалтын хуулийн ажлын хэсгийн ахалж ажилласан Ж.Сүхбаатар гишүүнийг нэр дэвшүүлэх саналтай байна. 
 
Тэгээд бид энэ асуудлаар хараат бус ажиллаж, аль нэг улс төрийн хүчин, эрх ашиг, тодорхой бүлэглэлүүдийн эрх ашигт биш нийтийн эрх ашгийн төлөө Улсын Их Хуралд тангараг өргөсөн гишүүдийн үүднээс энэ хяналт шалгалтын ажлыг зохион байгуулах ёстой. Энэ ажлыг удирдан чиглүүлэхэд манай хуульч гишүүдээс Ж.Сүхбаатар гишүүн тохирно гэж үзэж байгаа. 
 
Тийм учраас Ж.Сүхбаатар гишүүний нэрийг дэвшүүлж байна.
 
Б.Бат-Эрдэнэ: Баярлалаа. Т.Доржханд гишүүн.
 
Т.Доржханд: Баярлалаа. Тэгэхээр Монгол Улс даяараа маш их өндөр хүлээлттэй байгаа. Хамгийн томоохон хэргүүдийн нэг бол энэ Хөгжлийн банкны хэрэг байгаа. Бүлэг хулгай байгаа. Төрөөр хуульчлагдсан хулгайнууд байгаа. 
 
Тэгээд энэ бол жирийн нэг хулгай биш. Энэ бол ужгирсан. Дээрээс нь нэг нам битгий хэл эрх барьж байсан намууд хоорондоо бас ингээд холилдсон, ар талдаа улс төрийн нөлөө бүхий этгээдүүд бүхий ийм хэрэг байгаа. 1.8 их наяд төгрөгийн хулгай. Тэгээд иргэд үүнийг маш их хүлээж байгаа. 
 
Тэгээд хуулийн байгууллага дээр бас холбогдох улс төрчдийн асуудлууд бас яригдаж байна гэж ойлгож байгаа. Дээрээс нь Монгол Улсын Ерөнхийлөгч байсан, бас хамгийн их нөгөө төрийн өмчийг хулгай хийдэг нөхдүүд бас энэ ар талд нь байна. 
 
Тэгэхээр энэ амаргүй. Нэг. Тэгээд хоёрдугаарт үүнийг шийдье гээд тэгэх юм бол нэлээн улс төрийн эр зориг хэрэгтэй. Хулгай хийж байгаагүй хүн байх хэрэгтэй. Энэ Түр хорооны даргаар. Анх удаагаа байгуулах гэж байна шүү дээ. Хулгай хийдэггүй хүн байх ёстой. Хулгайтай тэмцдэг хүн байх ёстой. Зоригтой хүн байх ёстой. Өөрийнхөө намынхаа хүмүүстэй тэмцдэг байх хүн хэрэгтэй. Шударга хүн хэрэгтэй. Тэгээд тэр агуулгаараа би хоёр хүний нэрийг санал болгомоор байгаа юм. 
 
Нэгдүгээрт, Б.Энхбаяр гишүүний нэрийг санал болгож байгаа юм. Хуульч. Ямар ч байсан энэ ажлын хэсэг дээр ажиллаж байсан ийм туршлагатай байна. Нэг. 
 
Хоёрдугаарт, өнөөдөр үүсээд байгаа асуудал дээр бас нэг зарчмын хувьд, хуульч хүний хувьд бол байр сууриа илэрхийлээд зоригтой, бас өөрийнхөө нам, бусдын нам гэхгүйгээр асуудалд бодитой хандах болов уу гэсэн ийм байр суурьтай байна. 
 
Хоёрт нь, энэ хулгай хэн хийсэн юм бэ гээд тэгэхээр, хэзээ хийсэн юм бэ гэхээр Монгол Ардын нам засаглаж байх үед, Ардчилсан нам засаглаж байх үед хийсэн. Ар талд нь байгаа холбогдогч нар нь болохоороо улс төрд нөлөө бүхий энэ хоёр намын гишүүн болоод сайд дарга байсан эрх мэдэлтэй хүмүүс байгаа.
 
Тэгэхээр хулгайч нар хулгайч нартаа бас хариуцлага тооцох уу гэдэг логикийн асуудал гарч ирэх байхгүй юу. Тэгээд тийм болохоороо энэ асуудлыг эцсийг нь харъя гээд тэгэх юм бол өмнө нь засгийн эрхэнд байгаагүй, тэгэхдээ парламентад суудалтай улс төрчийн хувьд, мөн нийгмээс бас ирж байгаа тэр хүлээлтийн хувьд ХҮН намын төлөөлөл байж болох юм. Үгүй бол Ардчилсан намын шинээр сонгогдсон гишүүдэд байж болох юм гэсэн ийм хувилбаруудыг бид Ардчилсан намын бүлэгтэй ярьсан. Тэгээд Ардчилсан намынхан бол өөрөө санхүүгийн чиглэлээр ажилладаг хүний хувьд энэ асуудалд бас ингээд санал болоод яваач ээ гэсэн. Тийм болохоор өөрийнхөө нэрийг дэвшүүлчихье. Хоёр хүний нэр дэвшүүлж байна. 
 
Тэгэхээр маш чухал асуудал шүү. Тэгээд энэ бол ард түмэнд бол нээлттэй байх ёстой. 
 
Хоёрдугаарт, анх удаагаа парламентын түүхэнд бид энэ асуудлыг шийдэхээр Түр хороо байгуулж байгаа шүү. Хянан шалгах хуулийнхаа дагуу анх удаагаа үр дүн гарах ёстой. Тийм болохлоор миний хувьд нөгөө дарга гэдэг агуулгаар нь биш. Иргэдэд байгаа энэ хүлээлтийг хариулах, дээрээс нь нийгэмд үүсээд байгаа энэ тул том хулгайнуудын дахиж үүсгэхгүй байхын хувьд анхаарч ажиллах. Хамгийн гол үр дүн бол үүнийг давтуулж болохгүй л гэдэг үр дүн байгаа. 
 
Тэгээд тийм болохоороо энэ даргын асуудал чухал. Тэгээд чухал болохоороо энэ дээр хариуцлагатай хандах хэрэгтэй байх. Тэгээд Та бүгд маань эрүүлээр бас ингээд энэ асуудлыг шийдээд явах нь зүйтэй байх гэсэн ийм бодолтой байна. Бас саналтай байна. Баярлалаа.
 
Б.Бат-Эрдэнэ: Уг нь нэг суудал дээр нэг хүний нэр л дэвшүүлнэ дээ. Та нэрээ дэвшүүлчих. 
 
Т.Доржханд гишүүн микрофонд хэл. Т.Доржханд гишүүний микрофоныг нээж өгье. 1 минут. 
 
Т.Доржханд: Гишүүдийн зүгээс нэг л хүнийг нэр дэвшүүлэх ёстой гэж байгаа бол би өөрийнхөө нэрийг татаад, тэгээд Б.Энхбаяр гишүүний нэрийг санал болгож байна. Баярлалаа.
 
Б.Бат-Эрдэнэ: Баярлалаа. Н.Ганибал гишүүнд микрофон өгье. 
 
Н.Ганибал: Улсын Их Хурлын Хянан шалгах түр хороо Монголын парламентын түүхэнд анх байгуулагдаж байгаа. Үүнд оролцоод бид цаашид ямар үр дүнд хүрэх вэ гэдгийг бид өнөөдөр эхний удаа даргаасаа эхлээд асуудлаа шийдэж явна. Нийгэмд маш их хүлээлт байгаа. 
 
Хоёрт нь парламентын ч тэр, нийгмийн сошиал ертөнц, хэвлэл мэдээллийн тал дээр бол энэ асуудалд маш олон хүнийг яллагдагчаар ингээд нэрлээд зарлаад байгаа. Тэгэхдээ өнөөдөр Их Хурлын хувьд ч гэсэн аливаа асуудалд хандахдаа ардчилсан Монгол Улсын хувьд аливаа асуудлыг нотолсон, хэлэлцэн шүүсэн ийм байдлаар асуудлыг хандах ёстой. 
 
Тэгэхээр бидний хувьд бол маш хариуцлагатай энэ асуудалд хандаж зөв ойлголтыг нийгэмд өгөх, цаашлаад Монгол төрийг цэвэрлэх ийм хүнд үүрэг даалгавар бидэнд ирсэн байна гэж ойлгож байна. 
 
Түрүүн Т.Доржханд гишүүний хэлж байгаа бас зөв л дөө. Мэдээж энэ 32 жил Ардчилсан нам, Монгол Ардын нам аль аль нь энэ төрийн Хөгжлийн банкны үйл ажиллагаанд оролцсон. Хэнийх нь зөв, хэнийх нь буруу, энэ намын хүн зөв, тэр намын хүн буруу гээд ийм асуудлуудыг өнөөдөр улс төржсөн байдлаар бид нэлээдгүй цаг хугацаанд ярилцлаа. 
 
Тэгээд энэ удаагийн энэ Түр хорооны даргад энэ аль нэгэн намд байгаагүй гэдгээр нь өнөөдөр ХҮН нам маань бас улс төрийн шинэ хүчин. Энэ 32 жилийн болсон болоогүй үйл явцад оролцоогүй гэдгээр нь ХҮН намаас сонгогдсон Их Хурлын гишүүн Т.Доржхандын нэрийг миний би дэвшүүлж байна. 
 
Б.Бат-Эрдэнэ: Баярлалаа. Гишүүд Хяналт шалгалтын түр хорооны даргад нэр дэвшүүллээ.
 
Улсын Их Хурлын гишүүн Ц.Мөнхцэцэг Түр хорооны гишүүн Ж.Сүхбаатарын нэрийг дэвшүүлсэн. Т.Доржханд гишүүн Б.Энхбаяр гишүүний нэрийг дэвшүүлсэн. Мөн өөрийнхөө нэрийг дэвшүүлсэн. Сая өөрийнхөө нэрийг татаж авсан. Н.Ганибал гишүүн Т.Доржханд гишүүний нэрийг мөн дэвшүүллээ. Та түрүүн Т.Доржханд гишүүн өөрийнхөө нэрийг л татсан. 
 
Тийм учраас Б.Энхбаяр гишүүн, Ж.Сүхбаатар нарын гишүүдийн нэрийг нэрээ татсан. Харилцан ярилцсан. Тэгвэл гурван гишүүний нэрийг дэвшүүллээ. Т.Доржханд гишүүн өөрийнхөө нэрийг Б.Энхбаяр гишүүний нэртэй хамт дэвшүүлээд өөрийнхөө нэрийг татсан. Н.Ганибал гишүүн Т.Доржханд гишүүний нэрийг дэвшүүлсэн. Ж.Сүхбаатар гишүүний нэрийг Ц.Мөнхцэцэг гишүүнээр дэвшүүлсэн. 
 
Нэр дэвшсэн гишүүдээс саналтай гишүүд байна уу? Б.Энхбаяр гишүүн. Өөр саналтай гишүүн байна уу? Б.Энхбаяр гишүүн.
 
Б.Энхбаяр: Баярлалаа. 
 
Тэгэхээр Улсын Их Хурал хяналт шалгалтын чиглэлээрх анхны Түр хороо байгуулагдлаа.
 
2019 онд Монгол Улсын Үндсэн хуульд өөрчлөлт орж, Улсын Их Хурлын буюу парламентын хяналтын асуудлаар Улсын Их Хурлын Түр хороо хэлбэрээр хянаж шалгах эрхийг нээсэн байгаа. Анх удаа. Энэ бол сүүлийн 30 жилийн хугацаанд шинэ ардчилсан парламент ёсны түүхэнд анх удаа хяналт шалгалтын чиглэлээр Түр хороо байгуулагдаж байгаа ийм асуудал байгаа. 
 
Улсын Их Хурал бол сая энэ оны эхээр 01 сард Улсын Их Хурлын Хяналт шалгалтын тухай хуулийг баталсан. Үндсэн хуулийг амилуулах хүрээнд. Энэ хүрээнд байгуулагдаж байгаа анхны Түр хороо.
 
Энэ хорооны даргад нэр дэвшүүлсэн Т.Доржханд гишүүндээ баярлалаа. 
 
Тэгээд миний хувьд хорооны даргад нэр дэвшихгүйгээр бүрэлдэхүүнд нь ороод идэвхтэй оролцоод ингэж ажиллах бүрэн боломжтой учраас нэрээ татаж байна. Нэрээ татахдаа би Ж.Сүхбаатар гишүүнийг дэмжиж байна. 
 
Яагаад гэхээр Үндсэн хуулийн 2019 оны өөрчлөлт ч тэр, сая Улсын Их Хурал дээр Улсын Их Хурлын хяналт шалгалтын тухай хуулийн ажлын хэсгийг ахалж ажилласан. Мөн урьд нь бас парламентын гишүүн, тэр дотор Төрийн байгуулалтын байнгын хорооны даргаар ажиллаж байсан туршлагатай.
 
Өөрийн хүний намын ч хамаагүй хулгайтай тэмцэнэ, чадвартай эр зоригтой барьцаалагдаагүй, тийм зам мөртэй гэж ярих юм бол би Ж.Сүхбаатар гишүүнийг шууд хэлж чадна. Үүнийг өөрийнх нь үйлдэл харуулдаг.
 
Ер нь хэн ч хулгай, энэ мафи гэж ярьдаггүй байхад одоо 10 жилийн өмнө хамгийн анх Т.Бадамжунай гэж мафиас салахгүйгээр энэ улс орон хөгжихгүй. Энэ улс төр, газар, энэ нийслэл дамжсан ийм том мафийн, хуулийн сүлбэлдсэн, хуулийнхан оролцсон ийм мафи байна. Үүнийг таслан зогсоохгүйгээр манай улс хөгжихгүй ээ гэдгийг аль өмнө нь хэлж байсан. Үүнтэй эвлэрэхгүй гэдгээ ил тод зарлаж байсан. Энэ бол улс төрийн манлайлал, өөрийнх нь ийм зам мөрийг илтгэж байгаа байх гэж бодож байна. Тэр болгон аавын сачийтай хүүхдүүд тэр үед бай, ер нь дуугардаггүй шүү дээ. Хар амиа хоохойлоод л байж байдаг байхгүй юу. 
 
Тэгэхээр энэ бол өөрийнх нь үйлдэл, зам мөр бол ийм зам мөртэй. Тийм учраас би энэ дээр эргэлзэхгүй байгаа. Тэр нам үл харгалзан тэмцэх чадвар гэдэг дээр би эргэлзэхгүй байгаа. Би харин дэмжлэг үзүүлнэ. Энэ дээр. Манай Т.Доржханд гишүүн ч гэсэн дэмжлэг үзүүлнэ. Манай Түр хорооны гишүүд энэ дээр нэг их тийм хүний өөрийн гэж хаацайлаад байх юм байхгүй байх гэж үзэж байна. 
 
Гол асуудал юу байна вэ гэхээр анхны гэдэг юм чинь бас алдаа оноотой гарах магадлал байдаг. Ялангуяа нөгөө хууль хяналтын байгууллагуудын чиглэлээрх ажлуудтай бас зарим асуудлууд. Ялангуяа мөрдөн шалгах чиглэлийн ажлууд нь халтирч орох нягуур байдаг учраас бас хуульч гишүүн байх нь илүү нөгөө хил хязгаараа давах давахгүй байх талаасаа ч гэсэн бас нэмэртэй болов уу гэж би бодож байна. 
 
Тийм учраас би Ж.Сүхбаатар гишүүнийг дэмжиж нэрээ татаж байна. Баярлалаа.
 
Б.Бат-Эрдэнэ: Баярлалаа. Нэр дэвшсэн гишүүдийн саналыг сонсож дууслаа. 
 
Үсгийн дарааллаар нэр дэвшүүлсэн дарааллаар Жамъянхорлоогийн Сүхбаатар, Тогмидын Доржханд гэсэн ийм дарааллаар санал хураалт явуулна. 
 
Санал хураалтыг хуулийн дагуу илээр санал хураалт явуулна. Төхөөрөмжийн бэлэн байдлыг эхлээд нэг шалгаад санал өгөөдөхье. Төхөөрөмжийн бэлэн байдлаа нэг шалгаадахъя. 
 
Манай ажлын хэсэг энэ боломжийг олгож өгөөрэй. Санал хураалт. Туршилтын санал хураалт нэг явуулаадахъя. 
 
Төхөөрөмж хэвийн ажиллаж байна. 
 
Түр хорооны даргад нэр дэвшүүлж дууссан. Одоо санал хураалт явуулна. Монгол Улсын Хөгжлийн банкнаас санхүүжүүлсэн төсөл, хөтөлбөрийн хэрэгжилт, үр дүн, зээл олголт, эргэн төлөлтийн явцын талаар хянан шалгах үүрэг бүхий түр хорооны даргад нэр дэвшигч Жамъянхорлоогийн Сүхбаатарыг дэмжье гэсэн саналын томьёоллоор санал хураалт явуулъя. 
 
75.0 хувийн саналаар санал дэмжигдлээ. 
 
Мөн Түр хорооны даргад нэр дэвшигч Тогмидын Доржхандыг дэмжье гэсэн саналын томьёоллоор санал хураалт явуулъя.
 
Хуралдаанд оролцсон 10 гишүүнээс 2 гишүүн дэмжиж, 8 гишүүн татгалзаж дэмжигдсэнгүй. 
 
Улсын Их Хурлын Хянан шалгах түр хорооны тогтоолын төслийг танилцуулъя. 
 
Улсын Их Хурлын Хянан шалгах түр хорооны тогтоол. 2022 оны 04 дүгээр сарын 20-ны өдөр. Улаанбаатар хот. Түр хорооны даргыг сонгох тухай. 
 
Монгол Улсын Их Хурлын тухай хуулийн 39 дүгээр зүйлийн 39.1 дэх хэсэг, Монгол Улсын Их Хурлын хяналт шалгалтын тухай хуулийн 34 дүгээр зүйлийн 34.5 дахь хэсэг, 36 дугаар зүйлийн 36.4 дэх хэсэг, 55 дугаар зүйлийн 55.2 дахь хэсэг, Хянан шалгах түр хороо байгуулах тухай Монгол Улсын Их Хурлын 2022 оны 04 дүгээр сарын 15-ны өдрийн 14 дүгээр тогтоолыг үндэслэн Улсын Их Хурлын Хянан шалгах түр хорооноос ТОГТООХ нь:
 
1.Монгол Улсын Хөгжлийн банкнаас санхүүжүүлсэн төсөл, хөтөлбөрийн хэрэгжилт, үр дүн, зээл олголт, эргэн төлөлтийн явцын талаар Хянан шалгах үүрэг бүхий түр хорооны даргаар Улсын Их Хурлын гишүүн Жамъянхорлоогийн Ж.Сүхбаатарыг сонгосугай. 
 
2.Энэ тогтоолыг 2022 оны 04 дүгээр сарын 20-ны өдрөөс эхлэн дагаж мөрдсүгэй. 
 
Хуралдаан даргалагч Улсын Их Хурлын гишүүн Б.Бат-Эрдэнэ гэсэн ийм тогтоолын төслийг танилцуулж байна. 
 
Тогтоолын төсөлтэй холбогдуулан асуух, санал хэлэх гишүүд байна уу? 
 
Т.Доржханд гишүүнд микрофон өгье. 
 
Т.Доржханд: Баярлалаа. Ямар ч байсан анх удаагаа бид хяналт шалгалтынхаа Түр хороог байгуулж байна. Тэгээд ямар ч байсан парламент дээр ардчилалтайгаар ингээд хоёр хүний асуудал гарч ирлээ. 
 
Тэгээд миний хувьд цөөнхийг төлөөлж байгаагийн хувьд хяналтаа парламент дээр тавих нь зүйтэй гэсэн ийм логикоор хандсан. Тэглээ гээд үр дүнгийн хувьд Ж.Сүхбаатар гишүүн даргалж байгаад дэмжиж ажиллахаа илэрхийлж байна. Нэг.
 
Тэгээд сөрөг хүчний зүгээс ХҮН нам, Ардчилсан намын зүгээс шаардана. Ж.Сүхбаатар дарга аа. 
 
Тэгэхээр та бол парламент дахь Авлигын эсрэг лобби группийн дарга. Нөгөө талдаа мөн адилхан хуульч хүн. Би таныг шударга нэлээн дэвшилтэт үзэлтэй ийм парламентын гишүүн гэж дотроо үнэлж явдаг. 
 
Тэгэхээр энэ бол маш чухал ажил шүү. Тэгээд тийм болохоор Түр хороон доторх тэр сөрөг хүчнийхээ үгийг сайн сонсох хэрэгтэй байх. Тэгээд эдийн засагч хүний хувьд, мөн Хөгжлийн банкийг анхных нь бас дизайныг нь хийж авсан эксперт хүний хувьд энэ дээр маш олон мэдээллүүдийг танд өгөх боломж байгаа.
 
Харин нэг зүйлийг тов тодорхой хүсмээр байгаа юм. Анхныхаа хуралдаанаар шаардлагатай эрх бүхий хулгай хийсэн нөхдүүдийг авчраарай. Халтмаагийн Баттулгыг авчраарай. Тэр сахал Эрдэнэбилэг гээд өчигдөр нийтэд хандаад л их сайхан гэмгүй эх оронч хүн шиг. Ингээд ямар ч хүн ингээд төрөөс хулгай хийчихвэл том том төсөл санхүүжүүлж болно шүү дээ. 
 
Тэгээд ийм байдлаар ярьж байгаа нь бол зохимжгүй байна. Бүр их том луйврын схемүүд бол байгаа шүү дээ. Бүгдийг нь төрийн нууцад оруулаад л. Одоо хүртэл бидэнд гаргаж өгөхгүй байгаа болохоос биш. 
 
Тэгээд энэ бүхнийг чинь ар талд бас ингээд зохион байгуулж байсан хүн учраас. Б.Энхбаяр гишүүн хэлж байна шүү дээ. Тэр Т.Бадамжунай гэж хүн. Дуудаж авчраарай. Хаана юу хийгээд яваад байдаг юм. 
 
Тэгээд энэ бүх хулгай хийчихсэн, алга болчихсон нөхдүүдийг бүгдийг нь авчрах тэр шаардлагыг та хуулийн байгууллагад хүргүүлээрэй. Ингэж байгаад бүгдээрээ нүүр нүүрээ харж байгаад ярина шүү. 
 
Энэ том хулгайнуудын том хулгайч нараас нь эхэлж шийдэхгүй бол Ардчилсан нам нь байна уу, Ардын нам нь энэ үл хамаараад нөлөө бүхий хулгайч нарыг нь авчирч байгаа парламент нь ярьж чадахгүй юм бол энэ хулгайтай бид тэмцэж чадахгүй шүү. Тэгээд тийм болохоор маш том хариуцлага байна. Маш том хүлээлт байна. 
 
Дараагийн зүйл нь Улсын Их Хурлын нэр бүхий гишүүд, ялангуяа танай намын гишүүд холбогдсон байгаа. Тэгээд хууль хяналтын байгууллагаас бол орж ирэх юм шиг байна лээ. Энэ дээр бол нам харгалзахгүй та хатуу байр суурьтай байна шүү. Үүнийг бид шаардах болно. 
 
Тэгээд эцэст нь гээд хэлэхэд энэ парламентын хяналтыг тавина    гэж байгаа бол өнөөдөр ерөөсөө л бидний ярьдаг зүйл хулгай болчихлоо шүү дээ. Тэгэхээр ЖДҮ сангийн хулгай, Хөгжлийн банкны хулгай, цаашаа үнэ тогтворжуулах хулгай, төмөр замын хулгай гээд маш олон хулгайнууд байгаа. Үе шаттайгаар гаргаж ирээд энэ хулгайнуудаа үүгээрээ ингээд яриад явах тэр боломжийг энэ Байнгын хороо бий болгоно шүү. Хариуцлагатай ажиллахыг хүсье. 
 
Тэгээд эдийн засагч хүний хувьд, ХҮН амын төлөөллийн хувьд энэ Байнгын хороонд идэвхтэй орж ажиллана. Мөн хэвлэл, олон нийтийн байгууллага, мэдээллийн хэрэгслүүдтэйгээ та нээлттэй харилцаарай гэж хүсье. Баярлалаа. 
 
Б.Бат-Эрдэнэ: Баярлалаа. Улсын Их Хурлын Хянан шалгах түр хорооны тогтоолын төсөлтэй холбогдуулан гишүүд санал хэлж дууслаа. 
 
Тогтоолын төслийг дэмжье гэсэн томьёоллоор санал хураалт явуулъя. 
 
Түр хорооны хуралд 8 гишүүн оролцсоноос 8 гишүүн дэмжиж, 100 хувийн саналаар тогтоолын төсөл батлагдлаа. 
 
Гишүүдийн хэлж байгаатай санал нэг байгаа. Энэ Монгол Улсын Хөгжлийн банкны энэ хулгай луйвартай холбоотой энэ асуудал олон жил ужгирч явсан. 
 
Энэ нэг сард энэ асуудлыг Хөгжлийн банкнаас гаргаж олон нийтэд мэдээлсэн. Үүний дагуу иргэд, иргэний нийгмийн байгууллага, хэвлэл мэдээлэлийн байгууллагаас энэ асуудлыг нийгэмд тавьсан. 
 
Улсын Их Хуралд энэ асуудлыг шүгэл үлээнэ гэдэг шиг хүчтэй тавьсан гишүүдийн нэг бол би байгаа. Ингэж Улсын Их Хурлыг шаардаж, шахаж байж Улсын Их Хурлаас ажлын хэсэг байгуулсан. Ажлын хэсэг 2022 оны 01 сарын 31-ний өдөр Улсын Их Хурлын даргын 20 дугаар захирамжаар ажлын хэсэг байгуулагдсан. Ажлын хэсгийн ахлагчаар Б.Баттөмөр гишүүн, ажлын хэсгийн гишүүдэд миний бие, Ц.Даваасүрэн гишүүн, Б.Пүрэвдорж гишүүн, С.Чинзориг нарын гишүүдтэй бид ажлын хэсэг байгуулсан. 
 
Энэ захирамжид Монгол Улсын Хөгжлийн банкнаас санхүүжүүлсэн төсөл, хөтөлбөрийн хэрэгжилтэд хяналт тавьж шалгалт хийсэн талаарх Монгол Улсын Засгийн газар, Монголбанк болон аудитын тайлан, дүгнэлт, зөвлөмжтэй танилцаж, дүнг Улсын Их Хуралд танилцуулах үүрэг бүхий ийм ажлын хэсэг байгуулж, бид 45 хоногийн хугацаанд ажилласан. 
 
Манай ажлын хэсэг удирдамж, дэд ажлын хэсгийг баталсан. Холбогдох Монголбанк, Сангийн яам, Хөгжлийн банк, Үндэсний аудит, Санхүүгийн зохицуулах хороо, холбогдох өргөн бүрэлдэхүүнтэй ажлын хэсгийг бид байгуулж ажилласан. 
 
Ажлын хэсэг тодорхой удирдамжаа баталсан. 13 зүйл, заалттай ийм удирдамж баталж, энэ удирдамжийнхаа хүрээнд бид хяналт шалгалтыг хийсэн. Ийм шалгалтын материал байгаа. 
 
Үүний дагуу Улсын Их Хурлын баталсан Хяналт шалгалтын тухай хуулийн дагуу хуулийн хүрээнд анхны ерөнхий сонсголыг бид энэ 03 сарын 29-ний өдөр энэ танхимд зохион байгуулсан. Олон түмэнд энэ шалгалтынхаа дүнг танилцуулсан. 
 
Бид энэ шалгалтынхаа хүрээнд нэг сайн хийсэн зүйл бол энэ төсөл тус бүрээр бодит ажил дээр нь бодитойгоор очиж шалгалтыг явуулсан. Бүх энэ аймаг, сумдад, Улаанбаатар хотод хэрэгжиж байгаа энэ төсөл бүрээр нь.
 
Үүний зэрэгцээгээр хуулиар олгогдсон энэ эрх мэдлийнхээ хүрээнд бид харилцан хамаарлынх нь схемийг, Улсын бүртгэлийн газар, холбогдох газруудтай хамтарч зохион байгуулсан. Энэ харилцан хамаарлынх нь схемийг нь гаргаад, ургийн мод гэдэг шиг үүнийг нь гаргаж байгаад энэ ерөнхий сонсголын үеэр бол олон нийтэд мэдээллийг өгөөд зөвхөн мэдээлэл зогсохгүй хууль хяналтын байгууллагад хүргүүлсэн, шилжүүлсэн байгаа. 
 
Ер нь энэ ажлын хэсэг ажилласан, шаардлага шахалтын үр дүнд өнөөдрийн байдлаар 151 тэрбум төгрөгийн эргэн төлөлт хийгдээд байгаа. Үүний зэрэгцээгээр хулгай, луйврын аргаар хууль бусаар өмч хувьчлал явуулж хувьчилж авсан Хөтөлийн цементийн үйлдвэр, Дарханы төмөрлөгийн үйлдвэр, энэ үйлдвэрийн газруудын хувьчлалыг цуцалж төрийн мэдэлд авах ийм шийдвэрийг Засгийн газар гаргасан. Засгийн газар манай Их Хурлын ажлын хэсэгтэй маш сайн хамтарч ажиллаж байгаа. Хууль хяналтын байгууллага ч холбогдох хяналт шалгалтынхаа ажлуудыг дэс дараалалтай явуулж ингэж байгаа. 
 
Ер нь энэ ажлын хэсэг байгуулагдаад бид 45 хоногийн хугацаанд ингэж ажиллахад бол ер нь манай Түр хороо цаашдаа анхаарч ажиллах юм бол нэлээн сайн, яг тулж ажиллахгүй бол үнэхээр хүндрэлтэй юм байна лээ. Би ерөнхий сонсголын үеэр ч гэсэн ил тодоор мэдээлсэн. Энэ ажлын дэд хэсэгт ажиллаж байгаа улсуудтай нэлээн тулж ажиллахгүй бол янз бүрийн байдлаар хойргоших, янз бүрийн байдлаар материал дутуу гаргаж өгөх, зарим материалыг магадгүй солих холих янз бүрийн хандлага, асуудлууд гарч байсан. Энэ хариуцлагыг төрийн албан хаагчид дандаа тангараг өргөсөн төрийн албан хаагчдын манай ажлын хэсгийн дэд ажлын хэсэгт орж ажиллаж байсан учраас тэр хүмүүст тухай бүрд нь хатуу анхааруулга өгч, шаардаж шахаж ингэж ажиллаж байсан. 
 
Тэгэхээр энэ чинь бол Хөгжлийн банк чинь 3.2 их наяд төгрөгийн зээл тараагаад тэгээд бид анх Их Хурал дээр шаардаж шахаж байхад 841.0 тэрбум төгрөг чанаргүй зээлийн ангид, хулгай луйврын аргаар алга болсон байна гэдэг асуудалд бид асар их цочирдож үүнийг хүлээж авч нийгэм бид тэр чигээрээ хүлээж авч байсан бол энэ чинь шалгалтын явцад нэмэгдсээр байгаад 1.8 их наяд төгрөгийн чанаргүй зээл гаргачихсан. Үүнийгээ төлдөггүй ийм байдалтай байгаа шүү.
 
Тэгэхээр манай Түр хороо энэ чанаргүй зээлийн ангилалд орчихсон, энэ төрийн мөнгийг хулгай луйврын аргаар зувчуулаад үүнийгээ эргүүлж төлөхгүй байгаа энэ нөхдүүдтэй хариуцлага ярьж шахаж шаардаж “өрөө төл”, “өрөө төл” гэдэг ийм зарчмаар бид энэ төр ард түмнийг хохиролгүй болгох том зорилго байгаа. 
 
Тэгээд өнөөдөр манай Түр хорооны гишүүд маань санал нэгтэйгээр Жамъянхорлоогийн Сүхбаатар нэртэй хуульч энэ төрд мэргэшсэн, шударга, зарчимтай ажиллаж ирсэн Улсын Их Хурлын гишүүн Ж.Сүхбаатарыг энэ Түр хорооны энэ хариуцлагатай, энэ хяналт шалгалтын хуулийн дагуу анхны хянан шалгах Түр хороог байгуулж, энэ хороог даргалах ийм өндөр итгэл, хариуцлагыг хүлээлгэлээ. 
 
Ж.Сүхбаатар гишүүнийг бол энэ ажлыг хариуцаж хийж чадна гэдэгт бүр итгэлтэй байгаа. Хэд хэдэн удаа парламентад сонгогдсон. Төрийн ажлын албаны туршлагатай, Засгийн газрын Хэрэг эрхлэх газрын дэд даргаар ажиллаж байсан. Цаашлах юм Их Хуралд ажиллаж байхдаа Төрийн байгуулалтын байнгын хорооны даргаар ажиллаж байсан ийм туршлагатай, мэргэшсэн хуульч хүн байгаа. Бид бол итгэлтэй байгаа. Их Хурлын гишүүд маань түрүүн хэлсэн үгэндээ үнийг цохож тэмдэглэсэн. 
 
Үүний зэрэгцээгээр манай Түр хорооны гишүүд бол Б.Энхбаяр гишүүн байна. Хууль зүйн дэд сайд байж байхдаа яг энэ Хөгжлийн банктай холбоотой асуудлаар хянан шалгалтыг иж бүрнээр нь хийж удирдаж ажиллаж байсан хуульч гишүүн байж байна. Э.Батшугар гишүүн мэргэжлийн банкир хүн. Т.Доржханд гишүүн маань Сангийн яаманд энэ банк, санхүү, эдийн засгийн мэргэжлийн хүн орж байгаа. Л.Мөнхбаатар гишүүн хуульч хүн. Манай Н.Ганибал гишүүн байна. Түүнчлэн Ц.Мөнхцэцэг гишүүн байгаа. 
 
Бид ажлын хэсэг байгуулаад энэ "Туушин" компанид зохион байгуулсан Хөгжлийн банкны асуудлаарх олон нийтийн өргөн хэлэлцүүлэгт бид оролцсон. Тэнд тодорхой байр сууриа илэрхийлсэн. Яг энэ хатуу зарчим, байр суурь дээрээ байж байгаа нэлээн бололцоотой бүрэлдэхүүн энэ Түр хорооны бүрэлдэхүүнд орж ажиллаж байгаа учраас энэ төр, ард түмнийг хохиролгүй болгох, энэ хулгай луйврыг таслан зогсоож энэ хохирлыг барагдуулах. Цаашилбал ийм хулгай, луйвар гарахгүй байх энэ жишгийг нэг төрд Их Хурал тогтоож чадна гэдэгт бүрэн итгэлтэй байгаа гэдгээ хэлье. 
 
Монгол Улсын Хөгжлийн банкнаас санхүүжүүлсэн төсөл, хөтөлбөрийн хэрэгжилт, үр дүн, зээл олголт, эргэн төлөлтийн явцын талаар хянан шалгах үүрэг бүхий түр хорооны хуралдаанд оролцсон гишүүдийн олонхын саналыг авч Түр хорооны даргаар сонгогдсон Улсын Их Хурлын гишүүн Жамъянхорлоогийн Сүхбаатар танд баяр хүргэж ажлын амжилт хүсэн ерөөе. 
 
Таныг хуралдаан даргалагчийн суудалд урьж байна. 
 
Ж.Сүхбаатар: Монгол Улсын Их Хурлын хамгийн олон сонгогдсон хоёр гишүүний нэг бол манай Бадмаанямбуугийн Бат эрдэнэ гишүүн. 
 
Тэгээд саяын анхааруулж хэлсэн, хийсэн ажлынх нь тухай хэлсэн, сануулж хэлсэн тэр зүйлд талархаж байна. Тэгээд үүнийг бидний ажил урагштай явахад боломжтой ийм бүрэлдэхүүн орсон байгаа. 
 
Эдийн засгийн байнгын хороо Түр хорооны гишүүдийг санал болгож оруулсан. Улсын Их Хурал баталсан. 
 
Миний бие ингээд түр хорооны даргаар нэр дэвшүүлж сонгогдлоо. Тэгээд Ц.Мөнхцэцэг гишүүндээ талархаж байна. Ер нь манай Түр хороонд бол Авлигын эсрэг бүлэг гэж бид нар бас байгаа. Чиглэл чиглэлээрээ л мундаг ажиллаж байгаа гэж бодож байгаа. 
 
Т.Доржханд гишүүн маань Улсын Их Хурал суудалтай намын даргын хувьд Монголын төрийг бэхжүүлэх чиглэлээр идэвхтэй ажиллаж байна. Ц.Мөнхцэцэг гишүүн маань улс төрийн нам, бусад асуудлууд дээр маш идэвхтэй ажиллаж байгаа. Б.Энхбаяр гишүүн мэдээж хууль, шүүхийн шинэчлэлийн асуудал гээд, төрийн өмчийн асуудал, газрын асуудал гээд олон асуудал дээр ажиллаж байна. 
 
Хөгжлийн банкны асуудлыг шалгахад банк санхүүгийн мэдлэг хэрэгтэй. Э.Батшугар гишүүн маань бол шинэ залуу гишүүн орж ирж байгаа. Яг улс төрийн юмнаас бол нэлээн хол байж байгаад орж ирсэн учраас түрүүний хэлсэн улсуудын хэлж байгаа шаардлагад нийцнэ гэж бодож байгаа юм. 
 
Тэгээд Л.Мөнхбаатар гишүүн маань хуульч хүн. Энэ бас парламентын мөрдөн шалгалт гэдэг энэ ойлголтыг бид Хянан шалгах түр хороо гэдэг энэ Монголын жоохон онцлогтойгоор Үндсэн хуулийн нэмэлт, өөрчлөлтийг хийхдээ оруулсан. 
 
Их Хурлын хяналт шалгалтын тухай хуулийг сая бид хийхдээ үүнийг ер нь орчин үеийн нэг жишиг рүү парламентаа аваачих, төлөвшүүлэх тэр чиглэлд нь маш том алхам бол Улсын Их Хурал хийсэн. Улсын Их Хурлын дарга Г.Занданшатар дарга энэ Улсын Их Хурлын хяналт шалгалтын механизмыг яг орчин үеийн сонгодог парламентын түвшинд нь аваачих асуудлаар онцгой анхаарал хандуулж ажилласан. 
 
Тэгээд энд ч гэсэн одоо манай зарим тэр ажилласан улсууд маань энэ Тамгын газрын болон эрдэмтэн, судлаач улсууд бас энд оролцож байна. Эднийхээ хүч, сэтгэл, зүтгэлийг цаашаа ашиглах ёстой. 
 
Тэгээд жишиг тогтоож байна. Түрүүн гишүүдийн хэлсэнтэй би санал нийлж байна. Яагаад гэвэл парламентын түүхэнд анх удаа энэ парламентын мөрдөн шалгалт гэж ярьдаг. Энэ хяналт шалгалтын механизмыг бий болгож байна. 
 
Өмнөх ажлын хэсгүүд байгуулагддаг байсан. Байнгын хороод хяналтаа тавьдаг байсан. Улсын Их Хурал энэ ажлын хэсгийг гаргадаг байсан. Энэ юу нь ялгаатай юм бэ гээд олон хүн асууж байгаа. Өчигдөр ч гэсэн хэвлэл мэдээллийн улсууд. Энэний нэг онцлог нь бол бидний парламентын энэ Хяналт шалгалтын түр хороо бол бодсон санаснаа ярихаасаа илүүтэй, зарим хүний санаа бодолд тулгуурлахаас илүүтэй ерөөсөө нотлох баримт дээр суурилдгаараа л ялгаатай. Яг л нөгөө мөрдөн байцаалт, шүүх дээр нотлох баримтыг л тал бүрээс нь ярилцдаг, цуглуулдаг, үнэлдэг. Тэгээд гэрч, шинжээчийг ашигладаг.
 
Тэгэхээр энд зөвхөн Их Хурлын гишүүдийн санаа бодол давамгайлахаас илүүтэй хянан шалгах шаардлагатай бол ажиллуулна, гэрчийг дуудна, шинжээч томилно. Тэгээд нотлох баримтыг л тал бүрээс нь ярина. Үүгээрээ тэр бусад ажлын хэсгийн бусад механизмуудаас бидний ялгарах шинж чанар энэдээ байгаа. 
 
Тэгэхээр нотлох баримт захирагдах, нотлох баримт хангалтгүй бол нэмж олох, түүнийг тойрч ярилцах, ингээд хэргийн үүсэж байгаа нөхцөл байдлыг тал бүрээс нь илрүүлж гаргах энэ үүднээсээ бидний энэ Түр хороо бол өмнөх хийж байсан ажлуудаасаа эрс ялгаатай ийм асуудал байгаа. 
 
Тэгэхээр энэ чиглэлдээ анхаарна. Тэгээд бидний гол юм бол энэ хэрэгжилт, үр дүн, зээл олголт, эргэн төлөлтийн асуудал байж байгаа. Энэ хүрээнд түрүүн Т.Доржханд гишүүн хэлсэн. Энэ асуудлууд дээрээ бид яг тэр хуулийнхаа хүрээнд. Одоо манай энд байгаа Түр хорооны гишүүд Хянан шалгалтын хуулиа маш сайн танилцах хэрэгтэй. Тамгын газар маань мэргэжил арга зүйн хувьд бол гишүүдээ сайхан дэмжиж ажиллах хэрэгтэй. Хяналт шалгалтын хэлтэс бид нарт бүрэн дүүрэн ажиллана. Э.Түвшинжаргал дарга энд байж байна. Ж.Лхагвасүрэн дарга байж байна. Энэ хоёр маань Тамгын газрын зүгээс бидний ажилд гол зохион байгуулалтын дэмжлэг үзүүлж ажиллах хүмүүс гэж ойлгож байгаа. 
 
Ингээд ер нь бидний хувьд хамгийн гол нь өөрсдөө хуулийн зааг давахгүй байх ёстой. Тэгээд явуулж байгаа үйл ажиллагаа, бидний гол үйл ажиллагаа бол нотлох баримтыг шинжлэн судлах сонсгол гэж байгаа. Нөгөө хяналтын сонсголыг бодвол нотлох баримтыг шинжлэн судлах сонсгол хийнэ. Энэ нь бусад улс орнуудын хувьд хагас мөрдөн байцаалтын шинжтэй гэж ярьдаг. Гэхдээ бид тэр үгнээс зайлсхийж хийж байгаа. Монголын нөхцөлд холилдох. Түрүүн Б.Энхбаяр гишүүн бас хэлсэн. Шүүх, мөрдөн байцаах байгууллагуудын үйл ажиллагаанд шууд хутгалдсан юм шиг байдал гаргуулахгүй байх хуулийн заалт бий. Гэхдээ энэний нарийн заагийг бас олно. Бид тогтооно. Түүнээс биш мөрдөн байцаалт явагдаж байгаа, эсвэл тэрний нууц, эсвэл тэрэнтэй холбоотой асуудал тэгж байгаад шийдэгдэнэ гэдэг байдлаар бас явахгүй. Их Хурал дээр хууль яригдах үед бас зарим хүн ярьж байсан. 
 
Тэгэхээр энэ шүдгүй арслан гэж ярьдаг шиг парламент өөрөө шүдтэй, хяналтын механизмтай байх энэ гол хүч бол энд байгаа юм. 
 
Монгол Улсын Ерөнхийлөгч ч гэсэн энэ асуудлуудаар энэ шударга ёсыг тогтоох тухай асуудлууд дээр маш тууштай байр суурь баримталж байгаа учраас парламент энэ хүний, өөрийн гэх юм байхгүй. Түрүүн манай гишүүд яриад байна. Энд нам гэж байхгүй шүү дээ. Манай намын хулгайч, танай намын хулгайч гэж байж болохгүй. Монголын эсрэг л хулгайч байж байгаа юм. Улс төрд бол хийж байгаа энэ том асуудлууд бол Монголын хөгжлийн эсрэг байгаа. 
 
Сая Хөгжлийн банкийг гол зорилт нь бол улсын хөгжлийг түргэтгэх энэ үүднээс байгуулагдсан банк. Гэтэл улсын хөгжил яагаад саатаад байгаа вэ гэж Хөгжлийн банкнаас харж болж байгаа байхгүй юу. Ийм үүднээс нь үүнийг та хэдийнхээ яриан дээр үндэслээд хэлье.
 
Тэгээд Ардчилсан намынхаа төлөөлөл болж орж байгаа Н.Ганибал, гишүүн, Ж.Батсуурь гишүүн нар бас асуудалд эрүүл саруул ханддаг ийм гишүүд. Тэгээд өнөөдрийн нэр дэвших үйл ажиллагаа, болж байгаа процесс ч гэсэн парламентынхаа дотоод ардчиллынхаа хүрээнд ингээд явж байгаа. 
 
Ер нь цаашдаа нэг зүйлийг үгүйсгэхгүй байгаа. Юу вэ гэхээр зэрэг энэ хууль дээр бид хийсэн. Өөрсдөө ажлын хэсэг орж ажиллахдаа. Шаардлагатай зарим үед цөөнхийн төлөөлөл энэ Түр хороог даргалахыг ерөөсөө үгүйсгэхгүй байгаа. Энэ бол тухайн сэдэв, ач холбогдлоосоо хамаарна. 
 
Энэ Хөгжлийн банкны асуудал дээр эрх барьж байгаа Монгол Ардын нам, бүлэг өөрөө санаачилгатай ажиллаж байгаа юм. Тэгээд түрүүний хэлдэг, таны хэлдгээр манай нам дотор нэр холбогдож байгаа улсууд зөндөө байгаа. Гэлээ гээд тэднийгээ өмгөөлж хамгаалсан ямар нэг үйл ажиллагааг намын зүгээс, бүлгийн зүгээс явуулахгүй байгаа. Явуулахгүй учраас бид энэ үйл ажиллагаагаа өөрсдөө ингээд идэвхтэй ингээд аваад явах юм. 
 
Тэгээд энд оролцож байгаа парламентад байгаа төлөөллүүдийнх бүрэлдэхүүнтэйгээр ингээд цаашаагаа Түр хороогоо ажиллуулаад явна. 
 
Би дашрамд харин нэг юм хэлэхэд манай Тамгын газраас ч гэсэн бас сануулаарай гэсэн юм. Улсын Их Хурлын хяналт шалгалтын тухай хуулийн 34.4-т ер нь Их Хурлын гишүүний өмнөх болон эсвэл одоо ажиллаж байгаа үйл ажиллагаа нь тухайн шалгах асуудалтай холбоотой бол уг гишүүнийг Түр хорооны бүрэлдэхүүнд оруулахыг хориглоно гэж заасан. 
 
Тэгэхээр гишүүд өөрсдөө энэ талаар санал онолтой бол энэ долоо хоногтоо багтаад Түр хорооны даргад мэдээлэл өгөөрэй. Яах вэ, ер нь бол энэ бол юу гэсэн үг вэ гэхээр зэрэг Хөгжлийн банкийг зээл авах, өгөх. Одоо бидний сэдэв байгаа шүү дээ. Зээл өгөх авах асуудалтай холбоотой ажил эрхэлж байсан ч гэдэг юм уу, энэнээс авсан гэдэг ч юм уу, авсан этгээдтэй шууд холбоотой ч байдаг юм уу, ийм улсууд байх юм бол бас Түр хорооны үйл ажиллагаанд сонирхлын зөрчил үүсэх ийм эрсдэл бий. 
 
Тэгэхээр үүнийг гишүүд тооцож Түр хорооны даргын хувьд мэдээллээ ирүүлэх ёстой. Үүнийг сануулж хэлье. 
 
Ингээд Монгол Улсын Хөгжлийн банкнаас санхүүжүүлсэн төсөл, хөтөлбөрийн хэрэгжилт, үр дүн, зээл олголт, эргэн төлөлтийн явцын талаар хянан шалгах үүрэг бүхий түр хороо өнөөдөр ингээд зохион байгуулалтын асуудлаа хэлэлцэж дуусаж байна. 
 
Ингээд бид цаашдаа ажлаа яаж явах вэ гэхээр бүх юм төлөвлөлтөөр удирдагдах ёстой. Манай Тамгын газрынхантайгаа би яриад төлөвлөгөө гаргаж Та бүхэнтэйгээ дараагийн хуралдаан дээр хийх ажлынхаа төлөвлөгөөг гаргана. Урсгалаараа явахгүй. Гишүүд санал онолоо бодох ёстой. Энэ хуулиа сайн уншиж байгаад.
 
Ер нь хүрээ рамаа л их сайн анхаараарай. Энэ нөгөө жоохон хэтрэхээр нөгөө өмнөх яг ажлын хэсэг биш. Улс төрийн байдлаар ярьж болдог ч гэдэг юм уу. Ингээд гол нь нотлох баримт руу л анхаарлаа хандуулаад. Нотлох баримтыг бид дандаа олж авна гээд гүйгээд байх юм бас байхгүй. Шинжээч гэж хүн томилно. Тэр нотлох баримт дээрээ. Тэгээд шаардлагатай бол хянан шалгагчийг яана. Хянан шалгагч гэдэг асуудал дээр янз бүрийн асуудал үүсэж мэдэшгүй. Би яагаад энэ асуудлуудыг яриад байна вэ гэхээр энэ Түр хорооны дарга болонгуутаа ингээд мэдчихээд байгаа биш. Өмнө нь угаасаа Хяналт шалгалтын хуулийг хийж байх явцдаа төсөөллүүд, бодсон хуулиудаа хийж байхдаа заалтуудыг мэдэж байгаа учраас ийм асуудлууд байгаа юм. 
 
Тэгэхээр энэ болгоноо тооцоод гишүүд маань ирц нь өндөр идэвхтэйгээр оролцох байх. Б.Бат-Эрдэнэ дарга маань бол Ёс зүй, сахилга хариуцлагын байнгын хорооны дарга. Манай энэ Хяналт шалгалтын түр хороо бол ёс зүй, сахилга хариуцлага хамгийн өндөртэй байж байж ажлаа хийх ёстой шүү. 
 
Ингээд та бүхнийгээ ингээд итгэл хүлээлгээд тэгээд энэ ажлыг хийх эрмэлзэл дүүрэн байгаад талархлаа дахин илэрхийлээд Улсын Их Хурлын гол чиг үүрэг бол ард түмнийг төлөөлөх, ард түмний засаглах бүрэн эрхийг хангах төлөөллийн байгууллага. 
 
Тэгэхээр энэ төлөөллийн байгууллага, энэ хүмүүсийн яригдаад байгаа асуудал зөвхөн хэвлэл мэдээллийн хэмжээнд бие биеийгээ буруутгасан, шүүмжилсэн хүрээнд биш, албан ёсоор нотлох баримт дээр суурилсан ийм шинжлэн судлах, танилцах, тайлан дүгнэлтээ Улсын Их Хуралд оруулдаг. Яг энэ бусад улс орнуудын жишгээр явах үйл ажиллагаагаа ингээд хэлж байна гэж хэлье. 
 
Ингээд Монголын парламентын түүхийг нь нэг хэсэгт нь манай Түр хороо орох болтугай. Тэгэхдээ үүрэг, хариуцлага их өндөр байгаа. Үр дүн гарсангүй гэж ярьдаг. Бид хамгийн сайн чанартай бидний хийх зүйл бол хамгийн сайн нотлох баримтуудыг бүрдүүлж, түүн дээрээ үндэслэсэн тайлан дүгнэлтийг гаргаж нийтэд, парламентын гишүүдэд үүнийг гаргаж танилцуулах явдал байгаа. Энэ нь яг үнэн бодитой мэдээллийг олж авахад их тодорхой тус дэм болно. 
 
Нөгөө талаар шүүхэд үүрэг хүлээлгэхгүй ч гэсэн шүүх чанартай сайн нотлох баримтыг бүрдүүлсэн тохиолдолд өөрсдөө нотлох баримтыг үнэлж тооцох тийм боломж нь бас үүсэж байгаа юм. 
 
Ийм зүйлийг хэлье. Ингээд гишүүддээ сайн сайхныг хүсье. Ингээд өнөөдөр бидний үйл ажиллагаа ингээд парламентынхаа ардчиллын хяналтын чиглэлээр, төлөвшлийн чиглэл дээр нэг алхам хийж байгаа ийм асуудал учраас энд байгаа гишүүдийгээ хамтраад нэг дүр зургаа авхуулчихъя. Тийм ээ.
 
Ингээд анхаарал тавьсан бүгдэд нь баярлалаа. Энэ Хянан шалгах түр хороо ард түмэнтэйгээ, иргэдтэйгээ, иргэний нийгмийн байгууллага, хэвлэл мэдээлэлтэйгээ ойр ажиллана гэдгийг хэлье. Энэ бол ард түмний байгууллага. 
 
Хурал өндөрлөснийг мэдэгдье. Ингээд дараачийн хуралдаан хүртэл баяртай.

